FIL-QORTI TAL-MAĠISTRATI (MALTA)
BĦALA QORTI TA’ ĠUDIKATURA KRIMINALI
MAĠISTRAT 
DOTTOR LARA LANFRANCO MA Law (Melit), B.A., LL.D.

Il-Pulizija
(Colin Sheldon)

Vs

Milovan Camilleri
Illum il-5 ta’ Lulju 2023.
Il-Qorti,
Rat l-imputazzjonijiet miġjuba kontra Milovan Camilleri ta’ 43 sena, iben Angelo u Dolores nee’ Vella, imwieled San Ġiljan nhar l-1 ta’ Settembru 1979, residenti ġewwa l-indirizz Binja L, Ent B, Flat 7, Triq il-Qasam Industrijali, Zabbar u detentur tal-karta tal-identita’ bin-numru 0497379M,  illi tressaq b’arrest quddiem din il-Qorti diversament ippreseduta akkużat talli nhar it-13 ta’ Ġunju 2023 bejn id-09:00hrs u l-10:00hrs ġewwa 101, Debbie’s, Triq San Xmun, Fgura u f’dawn il-gżejjer: 
1. Mingħajr il-ħsieb li joqtol jew li jqiegħed il-ħajja ta’ Christina Borg f’periklu ċar, volontarjament ikkaġuna ħsara fil-ġisem jew fis-saħħa, u ċioe’ offiża ta’ natura gravi fuq persuna tagħha, hekk kif iċċertifikat Dr. Jessica Pavia (Med Reg 4451) taċ-Ċentru tas-Saħħa Raħal Ġdid, u dan bi ksur tal-artikolu 214, 216, 222(1), 202(h), 208(AC) tal-Kapitolu 9 tal-Liġijiet ta’ Malta; 

2. Ħebb sabiex jinġurja, iddejjaq jew jagħmel ħsara lil Deborah  Falzon u/jew Christina Borg, kemm-il darba l-fatt ma jkunx jaqa’ taħt xi disposizzjoni oħra ta’ dan il-Kodiċi u dan bi ksur tal-Artikolu 339(1)(d) tal-Kap 9 tal-Liġijiet ta’ Malta. 

Rat illi l-Qorti ġiet mitluba wkoll sabiex jiġu applikati d-dettami tal-Artikolu 412C tal-Kapitolu 9 tal-Liġijiet ta’ Malta sabiex tipprovdi għas-sigurta’ ta’ Deborah Falzon u Christina Borg matul il-proċeduri kif ukoll talli fl-eventwalita’ ta’ ħtija din il-Qorti tordna wkoll l-applikazzjoni tal-artikoli 382A u 383 tal-Kapitolu 9 tal-Ligijiet ta’ Malta.   
Rat d-dokumenti kollha eżebiti mill-Prosekuzzjoni matul il-preżentata ta’ din il-kawża kif ukoll dawk ippreżentati quddiem din il-Qorti kif komposta matul is-seduta datata l-5 ta’ Lulju 2023, quddiem min din il-kawża ġiet assenjata wara astensjoni tal-Maġistrat Dr. Abigail Critien.  
Rat illi matul is-seduta datata l-20 ta’ Ġunju 2023, ir-rekwiżiti proċedurali tal-preżentata ġew kollha rrispettati fejn fosthom meta l-imputat ġie mistoqsi skond id-dettami tal-Artikoli 390(1) u 392 tal-Kodiċi Kriminali, kif iwieġeb għall-imptuazzjonijiet miġjuba kontra tiegħu, ddikjara li ma kienx ħati tagħhom.    
Rat ukoll illi din il-Qorti kif komposta appuntat l-ewwel smiegħ ta’ din il-kawża għal nhar il-5 ta’ Lulju 2023 fejn matul din is-seduta l-imputat iddeċieda li jirreġistra ammissjoni quddiem din il-Qorti kif ippreseduta fejn wara li din il-Qorti spjegat ir-riperkussjonijiet ta’ din l-ammissjoni u wara li tatu wkoll żmien xieraq sabiex jirrikonsidra din l-ammissjoni, huwa tenna l-istess. 
Rat illi konsegwentement, u skond id-dettami tal-Artikolu 392A tal-Kapitolu 9 tal-Liġijiet ta’ Malta, illi din il-Qorti ikkonvertiet ruħha minn Qorti ta’ Maġistrati bħala Qorti Istruttorja għal Qorti tal-Maġistrati bħala Qorti ta’ Ġudikatura Kriminali sabiex tkun tista’ tiddeċiedi din il-kawża.  
Semgħet it-trattazzjoni tal-partijiet għal dak li jirrigwarda l-piena fil-konfront tal-imputat. 
Ikkunsidrat:
Illi fid-dawl tal-ammissjoni magħmula mill-akkużat seduta stante liema ammissjoni ġiet ikkonfermata mill-ġdid minnu matul l-istess seduta, din il-Qorti m’għandhiex triq oħra għajr li ssibu ħati tal-imputazzjonijiet miġjuba kontra tiegħu.  
Għal dak li jirrigwarda l-piena konċernanti l-imputat, din il-Qorti qieset dak sottomess mill-partijiet fil-preżenza wkoll tal-istess parte ċivile, partikolarment għall-ammissjoni bikrija tal-imputat b’mod inkondizzjonat, kif ukoll in-natura taċ-ċirkostanzi tal-każ u dak li wassal għall-istess, apparti għall-fatt ili l-imputat ikkopera bis-sħiħ mal-pulizija matul l-investigazzjonijiet.  In oltre jirriżulta illi kemm il-Prosekuzzjoni kif ukoll id-Difiża qegħdin jaqblu illi l-imputat m’għandux jingħata sentenza ta’ karċerazzjoni effettiva u semmai għandu jingħata għajnuna u gwida sabiex jifhem l-import ta’ dawn l-akkużi u jibqa’ miexi fit-triq it-tajba filwaqt li jevita li jkollu inċidenti oħra bħal dawn ‘il quddiem.  
Decide:
Għal dawn il-motivi wara li din il-Qorti rat l-Artikoli 214, 216, 222(1), 202(h), 208(AC), 339(1)(d) tal-Kapitolu 9 tal-Liġijiet ta’ Malta, u l-Artikolu 392A tal-Kapitolu 9 tal-Liġijiet ta’ Malta: 

Qed issib lill-imputat Milovan Camilleri ħati tal-imputazzjonijiet kollha miġjuba kontra tiegħu fejn konsegwentement tikkundannah għal tmintax-il xahar (18) priġunerija liema terminu qed jiġi sospiż għall-perijodu ta’ tlett snin (3) ai termini tad-dettami tal-Artikolu 28A tal-Kapitolu 9 tal-Liġijiet ta’ Malta.  
In oltre wara li din il-Qorti rat id-dettami tal-Artikolu 7 tal-Kapitolu 446 tal-Liġijiet ta’ Malta, qegħda tqiegħed lill-imputat Milovan Camilleri taħt Ordni ta’ Probation għall-perijodu ta’ sentejn (2) millum u dan skond il-kundizzjonijiet annessi ma’ din is-sentenza.  
Finalment u sabiex din il-Qorti tipprovdi għas-sigurta’ tal-parte ċivile u tal-familjari tagħhom, din il-Qorti tqiegħed lill-imputat Milovan Camilleri taħt Ordni ta’ Trażżin ai termini tal-Artikolu 382A tal-Kapitolu 9 tal-Liġijiet ta’ Malta għall-perijodu ta’ sentejn (2) millum u dan skond il-kundizzjonijiet annessi ma’ din is-sentenza.  

Il-Qorti spjegat fid-dettal il-portata ta’ din is-sentenza lill-ħati li wera biċ-ċar li fehem l-istess.    

